BLi kjent med gud. 

Ein av Jesu næraste vener heitte Johannes. Det var han som skreiv Johannesevangeliet. I denne boka omtalar han seg sjølv som «den læresveinen som Herren (dvs Jesus) elska». 
Eg trur alle Jesu vener kunne ha sagt akkurat det same. Å vera kristen er å oppleva Jesu kjærleik så personleg og så sterk at du knapt kan tenkja deg noko anna enn at du står i ein særstilling i så måte. Det gjer du naturlegvis ikkje, men greia er den: Hos Jesus er det nok kjærleik til alle, og til at alle kan oppleva seg i ein særstilling. 
Jesus er til dei grader nøkkelpersonen i universet. Alt står og fell med han, og Johannes skriv i kapittel 1 vers 12 i evangeliet sitt at «alle dei som tok i mot Han (altså Jesus), dei gav han rett til å bli Guds barn, dei som trur på namnet hans». 
Frå èin synsvinkel er alle menneske Guds barn rett og slett fordi alle er skapt av Han. Men, som me såg i dei to første leksjonane av dette kurset, hadde me alle kome bort frå Gud og frå barnekåret. Me valde bort Guds nærvær slik at me kunne leva som me sjølve ville, vera våre eigne herrar, våre eigne gudar. 
Men me er ikkje gudar. Berre små, sårbare og syndige menneske. Og når det går opp for oss at me ikkje fiksar livet, at me ikkje klarar oss så godt utan Gud, ja, at me er fortapte utan han, då får me lov å snu, venda om og gå attende til Gud. Jesus Kristus har bana veg for oss slik at me vert tekne imot med ære når me kjem attende og erkjenner våre synder og vårt nederlag og audmjukt bed om i det minste å få vera ein tenar i Gud hus. Men det får me ikkje. Me blir gjeninnsett i barnekåret med fulle rettar og med alle rikdomar som følgjer med. Slik er Gud. Han nemner ikkje ein gong opprøret vårt med eitt einaste ord.
Men kor kjem dette barnekåret frå? Det kjem frå Jesus. Han er Guds Son, og som Guds Son er han vegen attende til Gud. Han seier om seg sjølv i kapittel 14 vers 6 i Joh.ev: «Eg er vegen, sanninga og livet. Ingen kjem til Faderen utan gjennom meg». Det barnekåret med ein gong hadde, gjekk tapt med synda. Men Jesus kom og gav oss eit nytt, sitt eige barnekår. Å bli kristen er å ta imot Jesus, les me jo, og når me lukkar han inn i liva våre som vår Herre, får me hans barnekår i gåve, heilt gratis, og me kan seia: Eg er Guds barn fordi eg har Guds son i hjarta mitt. Fordi HAN er Guds barn, er eg det også, fordi han bur i meg.
Har du teke imot han? Då er du Guds barn. For «alle dei som tok imot han, dei gav han rett til å bli Guds barn, dei som trur på namnet hans.»
Å ta imot Jesus og tru på namnet hans, er det same. Å tru på namnet hans er rett og slett å tru at han er det namnet hans seier at han er. Kva betyr så namnet Jesus? Det betyr «Herren er frelse», altså Han er den Herren, den Gud som gir frelse til alle menneske som trur at han er den Herren, den Gud som gjev frelse. Du blir frelst, dvs tilgjeven alle dine synder og gjeninnsett i barnekåret når du forstår at du ikkje kan koma til Gud din Far mukk åleine, men at du må koma saman med Jesus. Då blir du akseptert fordi Han er akseptert, og du har teke imot han og gjort han til din, og han har gjort deg til sin, og alt hans er blitt ditt. Er ikkje dette flott? Jo, det er det. Seinare i livet sitt, lenge etter at Jesus hadde reist til himmelen og sett seg på truna si ved Fars høgre hand, skreiv Johannes desse sterke orda: «Den som har Sonen, har livet, den som ikkje har Sonen, har ikkje livet». Alt handlar om Jesus. Han bestemmer innhaldet i livet ditt her og no, og for all framtid. 

